
LA COULOUGNO ENRIBANADO

Au tèms de carnava, l'oustalas de mi grand
Ero dubert à brand pèr reçaupre li masco;
Que de conte, que de cansoun e que de nasco,
En manjant li bougneto, en bevènt lou vin blanc!

Que de dire galoi, que de danso fantasco!
Li boufet, li fieloue, li frater, li bouimian,
Li petugo, li brande autour de Carmantran,
Li mèstre-banaru, li tambourin de basco!

N'en risiéu de bon cor, pamens, amavi autant,
Quouro èrian tout soulet, li tranquili vihado
Que moun grand emplissié de belli racountado.

Sourisènto, ma grand l'escoutavo en fielant.
Sèmpre fielavo!… E garde en souveni d'antan
Sa coulougno de lin tant bèn enribanado.


